Тақырыбы :   Білім – ақиқат бастауы

                                                                     Өнер- білім бәрі де оқуменен табылған.

                                                                                                             Ы. Алтынсарин
Мақсаты:     Балалардың « білім » құндылығы туралы  түсініктерін кеңейту.

Міндеттері:
 - білімнің адам өміріндегі маңыздылығын түсіндіру;                

 - білімге,оқуға құштарлықтарын арттыру;

 - жақсы оқуға,еңбексүйгіштікке тәрбиелеу.

Көрнекілік: оқулық,дәптер, күн суреті, интерактивті тақта т.б.

    Балалар шеңберге тұрып, бір-біріне қарап, жылы лебізбен амандасады.

Мұғалім сабақтың тақырыбын таныстыру мақсатында оқушыларға
 Ы. Алтынсариннің  «Кел  балалар оқылық!» өлеңін  жатқа  айтқызу.

· Кәне, балалар бір-бірімізбен жұптасамыз. Бір-бірімізге жақсы көңіл күй сыйлаймыз. 

Менің айтқанымды қимылмен көрсетіңдер.

Алақан-алақанға, иық- иыққа, арқа-арқаға, аяқ- аяққа, құлақ- құлаққа, мұрын- мұрынға.

· Жақсы, балалар! Көңіл күйлерің көтерілді ме? Тамаша! Енді орындарыңа жайғасыңдар. Өздеріңді еркін сезініңдер. Бір сәт тыныштықта отырамыз. 

Біраз қиялға шомыламыз.

· Балалар, сендер өздеріңді бір үлкен бұлттың ішінде тамшы түрінде елестетіп көріңдер. Бұл үлкен тамшылар өте көңілді, әрі қуанышты. Барлығына білім сыйлайтын су тамшысы болған қандай жақсы. Сендердің әрқайсыларың сиқырлы тамшыдан білімді балаларға айналып, оралдыңдар. Жайлап көздеріңді аша қойыңдар. 

· Кәнеки не көрдіңдер, не елестеттіңдер? (жауаптары тыңдалады)

Ойланайық, пікірлесейік
  - Білім  адамға  не үшін қажет?   

  - «Оқу инемен құдық  қазғандай» дегенді қалай    түсінесіңдер?   

   (ойларын  тыңдау)

 - Өзіңе белгісіз нәрселерді естігенде қандай  күйде боласың?

 - Теледидардан қандай  танымдық   бағдарламаларды қарағанды  ұнатасың?

 - Оқушылардың білім  сайыстарына қатысқың келе ме ? Неліктен?

Тапсырма
  Сөйлемдерді өз ойларыңмен толықтырыңдар.

  Мен мектепке ... үшін барамын.

                       Мектепте ... үйрендім.

                       Мен мектепте ... жақсы көремін.

                       Мектеп ... ұнайды.

Мәтінмен жұмыс
                       «Білім мен байлық» мәтінін әңгімелеп беру.

Дәптермен жұмыс
    Дәптердегі кестеге мәтін бойынша білімнің байлықтан артықшылықтарын тауып  жаздырту. Жазып болған соң, жазған ойларын қойдырту .

Күтілетін жауаптар: 
Білім: сені бағады, досыңды көбейтеді, жұмсайғанмен азаймайды, ел құрмет тұтады,бүлінбейді, іріп-шірімейді, жан дүниеңді байытады.

Байлық: сен бағасың, дұшпаныңды арттырады, азаяды, жойылады, жоғалады,
 көзқарасыңды шектейді, тура жолдан тайдырады. Салыстырмалы түрде  әр ой талданады.

Дәйексөз   

· Қазақтың ағартушы - педагогі Ы.Алтынсариннің «Өнер, білім-бәрі де оқуменен табылған», -деп айтқанын  қалай түсінесіңдер?

 Жауаптарын тыңдап, қорытындылау:

· Балалар, өнер де,білім де тек оқудың  арқасында болатынын дұрыс айттыңдар. Оқу арқылы білімнің,өнердің қыр-сырларымен таныс боласыңдар. Білім, өнер-жақсы өмір сүруге септігін тигізеді. Жастайыңнан көп оқысаңдар,көп білесіңдерөздеріңе жақсы. Көп білгендерің - қиындықты жеңгендерің.

Білімді адамның, ала алмайтын биігі жоқ. Бәріне де өнердің, білімнің

нәтижесінде қол жеткізуге болады. Сол себепті  әрі жақсы, әрі көп оқуға ұмтылғанымыз дұрыс.

Тапсырма
  Оқушыларды «Алғыр» мен «Білгір» тобына, оқулықтағы көп нүктенің орнына тиісті сөздерді қойып, мақал-мәтелдерді жылдам жалғастырып айтуды тапсыру.

«Мақалды жалғастыр» ойыны

Оқу, білім туралы мақал-мәтелдерді жалғастырып айтып, жарыс түрінде  жүргізу.

Мақал-мәтелдер:

1. Оқу - білім ...,(бұлағы)

    Білім - өмір ... . (шырағы)

2. Оқу ...құдық қазғандай. (инемен)

3. Білімдіге дүние ...(жарық)

4.Оқымасаң ... жоқ (білім)

5. Білікті ... жығар, (бірді)

   Білімді ... жығар. (мыңды)

Тыныштық сәті

 Ауызша , жазба жұмыстарынан ойлану жұмысына ауысу аралығында оқушыларды жақсы көңілмен тынықтырып алу үшін ұйымдастырылады.

       Балалар денелерін түзу, бастарын жоғары көтеріп, ыңғайланып отырады. Көзерін жұмуына да болады. Ауаны терең жұтып, еркін тыныстайды, денелерін бос ұстап, айналадағы барлық тіршілік иесі оларды аялап, қоршап, қамқор болып жатқанын сезінеді. Тұла бойлары жақсылыққа, махаббатқа толғанын сезінуге ұмтылыды. (2 мин)

Ойын

«Алғыр» мен «Білгір» топтары кезектесіп, бірінші топ  білім туралы мақал – мәтелдің бастапқы бөлігін айтса, екінші топ осы мақалды жалғастыру керек.
Мақал-мәтелдер:

1.Ақыл тозбайтын тон,...(Білім таусылмайтын кен)

2.Білімдіге дүние жарық,...(Білімсіздің күні- ғаріп)

3.Білім –арзан,...(Білу –қымбат)
Дәптермен  жұмыс
Жұмбақтарда айтылған ойдың мәнін ұғынып, шешуін табуды тапсыру.

1. Аппақ дала, қара дән,

Сепкен дәнін түсінуге жараған. (Әріптер)

2. Жапанда бір нәрсе бар аузы жабық,

Ашылар мезгілінде бауырын жазып.

Ішінде толып жатқан қазаын бар,

Қорек қып пайдаланар тамам халық. (Кітап)

3. Ұзын, ұзын ұзын жол,

Ұшына жеткен бар ма екен?

Түбі терең қара су,

Түбіне жеткен бар ма екен?

Түбіне жеткен сол судың,

Қанып ішкен бар ма екен?

Жаңа ақпарат

Адам өмір бойы өзіне құпия, сыры беймәлім нәрселерді білуге құштар болады. Білімді мектептен, оқу орындарынан алуға болады. Сонымен қатар кітап, газет – журнал оқу. Ақпарат құралдарын тыңдау арқылы да өз білімін тереңдете алады.

Сүйікті журналдарыңнан алған материалдардан «Білім әлемі» тақырыбына коллаж жасаңдар.
Қорытындылау
 - Білімнің адам өміріндегі маңызы зор екенін түсіндік.

-  Білім оқу арқылы жинақталатынын ұғындық.

- Білім арқылы өмірдің ақиқатына көзжеткізесің. Өйткені,білім-ақиқат бастауы.

Жүректен-жүрекке
Балалар шеңбер құрып тұрып,бір-біріне жақсы оқу мен білім алу арқылы болашақта маман иесі болатындықтарына сенім білдіріп тілектерін жазу. 
Мұғалім: Мен Айкеримнің сабақты өте жақсы оқып, болашақта мұғалім болатынына сенім білдіремін... Мыс:
· Егер Кунтуган жақсы оқыса, болашақта ғалым болуы мүмкін.

· Бекарыстың болашақта ел басқаратынына сенемін. т.б.

Сабақты  Д.Әлімжановтың өлеңімен аяқтау. 
Оқушылар мұғаліммен бірге өлеңді оқиды.
      Білім іздесең,
      Кітаппен таныс,

                              Еңбегің еш болмайды.

     Ақыл іздесең,
     Адаммен таныс,

                            Өнерің кеш қалмайды.  
